
				ఈ పుట ఆమోదించబడ్డది

రాధికాసాంత్వనము

సముఖము వేంకట కృష్ణప్పనాయకుడు





క. శ్రీ రాధామణిలోలా

ధారాధరనీలనీల దైత్యవిఫాలా

వారిధిశయన సుశీలా

శ్రీ రాజదురోవిశాల శ్రీ గోపాలా. 1


చ. వెలయు నభీష్ట మి మ్మనుచు వేంకటకృష్ణనృపాలశేఖరుం

డిల రసికావతంసులకు హృద్యముగా మృదుమాధురీరసా

కలితచమత్క్రియాకలనగల్పనగా రచియింప నొప్పు ని

శ్చలమగు రాధికారమణి సాంత్వనముం గృతి సల్పుమం చనెన్. 2


గీ. అవధరింపుము స్వామి దివ్యగుణభూమి

యని పరీక్షిన్మహారాజుఁ గని శుకుండు

వినయసంభ్రమభయభక్తు లినుమడింప

నవల వృత్తాంత మిట్లని యానతిచ్చె. 3


క. ఇంబై వనరుహజావా

నంబై ద్విజరాజవైశ్యజననివహంబై

డంబై తగు బహుబలసే

వ్యంబై ద్వారకపురంబు హరిధామంబై. 4

